
9. desember 2002

-Fréttir af störfum réttindanefndar BSRB-

Formleg erindi sem bárust nefndinni

1. Ábendingar réttindanefndar vegna verklagsreglna LSH

SLFÍ óskaði eftir því með bréfi, dags. 6. ágúst 2002, að réttindanefnd skoðaði verklagsreglur Landspítala-háskólasjúkrahúss (LSH), nánar tiltekið þær reglur sem gilda vegna andláts starfsmanns, maka/sambýlings/barns eða náins ættingja, verklagsreglur vegna áfengis- og vímuefnameðferðar starfsmanns og verklagsreglur vegna starfsmanna í björgunarsveitum. Þótti nefndinni rétt að benda á nokkur atriði í tengslum við reglurnar. Í fyrsta lagi taldi nefndin að með því að LSH einskorðaði sig við þriggja daga launað leyfi í verklagsreglum sem gilda um andlát náins ættingja væri verið að þrengja rétt stjórnanda frá því sem verið hefur til þess að taka tillit til aðstæðna fólks. Í öðru lagi vakti nefndin athygli á því að með því að einskorða heimild yfirmanns til að semja við starfsmann um að fara í áfengis- og vímuefnameðferð við fastráðningu og 75% starfshlutfall væri verið að útiloka stóran hluta starfsmanna LSH.  Benti réttindanefnd á að með tilvísun til samningsins um Evrópska efnahagssvæðið bæri Íslandi að gildistaka tilskipanir nr. 97/81/EB um hlutastörf og nr. 1999/70 um tímabundna ráðningarsamninga. Markmið þessara tilskipana væri að afnema mismunun gagnvart starfsmönnum í hlutastarfi og þeim sem eru með tímabundna ráðningarsamninga. Þar sem að þessar verklagsreglur LSH ná einungis til fastráðinna og þeirra sem eru í  75% starfshlutfalli væri verið að mismuna starfsmönnum af þeim ástæðum einum að þeir væru ekki í fullu starfi eða með tímabundna ráðningu. Taldi nefndin að þarna ætti jafnræði að gilda, sbr. áðurnefndar tilskipanir.

2. Túlkun á kjarasamningsákvæði 2.6.2 í kjarasamningi SLFÍ

SLFÍ óskaði eftir því með bréfi, dags. 10. júlí 2002, að réttindanefnd BSRB gæfi álit sitt á túlkun og framkvæmd ákvæðis 2.6.2 í kjarasamningi félagsins er varðar breytingu á vaktskrá en það hafði komið upp hjá starfsmanni Fjórðungssjúkrahúss Akureyrar (FSA) að þremur vöktum var breytt með einni og sömu ákvörðuninni með skemmri fyrirvara en viku. Var sú breyting einungis bætt með 2 klst. í yfirvinnu að tilstuðlan launaskrifstofa Fjórðungssjúkrahúss Akureyrar (FSA). 

Réttindanefnd leitaði eftir upplýsingum frá öðrum félögum sem hafa svipaða vaktavinnuhópa innan sinna raða og var túlkun þeirra sú að við þessar aðstæður ætti að bæta hverja breytingu með 2 klst. Var sú túlkun í samræmi við þá framkvæmd sem hefur verið á ákvæði 2.6.2 að mati nefndarinnar. Var það því niðurstaða réttindanefndar BSRB að röskun á fyrirfram ákveðnum vöktum með skemmri fyrirvara en viku ætti að bæta m.t.t. fjölda vakta sem breytast, sbr. niðurlag ákvæðis 2.6.2 í kjarasamningi félagsins.  

3. Kafli 2 um vinnutíma í kjarasamningi SFR

Með bréfi dags. 29. ágúst 2002 óskaði Starfsmannafélag ríkisstofnana (SFR) eftir því að réttindanefnd BSRB tæki til skoðunar vaktaskema símavaktar LSH með það í huga hvort að það samræmdist 2. kafla kjarasamnings félagsins sem fjallar um vinnutíma, þ.e. sérstaklega ákvæðum 2.1.2 og 2.6.6. Við skoðun á vaktaskemanu  kom í ljós að í 2. viku, 5. viku og 7. viku fékk starfsmaðurinn einungis einn frídag en kjarasamningsákvæði 2.6.6 segir að skipulagi vaktavinnu skuli haga þannig að starfsmenn fái að jafnaði tvo samfellda frídaga í viku. Samkvæmt upplýsingum frá SFR hefur þetta ákvæði verið túlkað þannig af samningsaðilum að heimilt sé að slíta sundur þessa tvo daga með vísun til orðanna  „að jafnaði“. Réttindanefnd benti á að einungis væri heimilt að haga vinnu með öðrum hætti en í 2. kafla greinir með samkomulagi starfsmanna og forráðamanna stofnunar og með skriflegu samþykki samningsaðila, sbr. ákvæði 2.1.2. Taldi nefndin því að endurskoða þyrfti vaktaskema símavaktar LSH með það í huga að í 2. viku, 5. viku og 7. viku bættist annar frídagur við svo það samræmdist ákvæði 2.6.6. Að öðrum kosti þyrfti að ná samkomulagi um aðra tilhögun eins og ákvæði 2.1.2 kvæði á um.

4. Kjarasamningsákvæði 2.3.10 í kjarasamningi SFS

Starfsmannafélag Skagafjarðar óskaði eftir því með bréfi, dags. 24. október 2002 að réttindanefnd BSRB gæfi álit sitt á því hvort starfsmenn, sem unnið hafa yfirvinnu og tekið hana út fríi, eigi rétt á leiðréttingu þrjú ár aftur í tímann.  Samkvæmt bréfinu höfðu starfsmenn verið látnir taka yfirvinnuna út í fríi þannig að það kom klukkustund á móti klukkustund í dagvinnu en ekkert yfirvinnuálag var greitt. Samkvæmt þeim gögnum sem lágu fyrir í máli þessu var ákvæði 2.3.10, er kveður á um rétt til að taka yfirvinnu út í fríi, bætt inn í kjarasamning félagsins þann 4. júlí sl., sbr. fundargerð 9. fundar samstarfsnefndar Kjarna og LN frá 4. júlí. Fyrir 4. júlí 2002 var ekki ákvæði í kjarasamningi félagsins sem kvað á um þennan rétt. Var það því niðurstaða réttindanefndar að ekki væri hægt að gera kröfu um leiðréttingu þrjú ár aftur í tímann. Starfsmennirnir ættu samkvæmt áliti nefndarinnar einungis rétt á því að fá leiðréttingu á sínum málum skv. kjarasamningsákvæði 2.3.10. frá og með 4. júlí sl. þegar um það var samið, enda hefði nefndin ekki upplýsingar um það að ákvæðið hefði átt að vera afturvirkt til þess tíma er hinn eiginlegi kjarasamningur tók gildi.

5. Bílastyrkur
Með bréfi, dags. 6. október 2002, óskaði Félag opinberra starfsmanna á Austurlandi (FOSA) eftir því að réttindanefnd BSRB gæfi álit sitt á því hvort bílastyrkur garðyrkjustjóra (G) Fjarðabyggðar væri hluti af föstum launum hans og ætti sem slíkur að reiknast inn í laun hans þrátt fyrir að hann æki ekki lengur v/ veikinda. Málavextir voru þeir að skv. ráðningarsamningi G fékk hann bílastyrk sem nam 900 km en vegna heilsufarsástæðna hafði G ekki getað sinnt akstri en stundaði vinnu sína að öllu öðru leyti. Bifreiðastyrkurinn hafi hins vegar ekki verið greiddur þar sem hann gat ekki sinnt akstri. Við mat á því hvort G ætti áfram rétt á bifreiðastyrknum leit réttindanefnd á tvo þætti. Í fyrsta lagi hver væri tilgangurinn með bifreiðastyrknum. Samkvæmt túlkun réttindanefndar BSRB hafi bifreiðastyrkurinn verið hugsaður sem útlagður kostnaður fyrir það að starfsmaður notaði eigin bíl í þágu vinnunnar, en ekki sem launauppbót. Því til stuðnings væri sú skylda starfsmanns að halda akstursbók yfir akstur í þágu vinnunnar. Um leið og G vegna heilsufarsástæðna gat ekki sinnt akstri yrði hann ekki fyrir kostnaði af því að nota bíl sinn í þágu vinnunnar og ætti því ekki rétt á bifreiðastyrk, nema um annað hafi verið samið. Í öðru lagi skoðaði réttindanefnd ráðningarsamning G en þar kom fram að hann ætti að fá bílastyrk miðað við 900 km. Það að samningurinn kvæði á um rétt til bílastyrks réði, að mati réttindanefndar, ekki úrslitum um að það teldist hluti af föstum launum hans. Ekkert í ráðningarsamningnum segði til um slíkt heldur birtist þetta einungis sem staðfesting á greiðslu fyrir akstur á ákveðnum fjölda kílómetra. Það styrkti niðurstöðu nefndarinnar að í ráðningarsamningnum var vísað til þess að endurskoða ætti bifreiðastyrk í ljósi raunverulegs aksturs og að leggja ætti fram akstursbók við þá endurskoðun. Var það því niðurstaða réttindanefndar  að ekki væri hægt að líta á bifreiðastyrk G sem hluta af föstum launum hans.

6. Réttur til lífeyris

Réttindanefnd BSRB barst bréf, dags. 2. nóvember 2002, frá PFÍ f.h. félagsmanns þar sem óskað var eftir því að nefndin kannaði rétt félagsmannsins til að fara á lífeyri við það að staða hennar var lögð niður. Í bréfinu var sérstaklega nefnt að þegar Byggðastofnun flutti frá Reykjavík til Sauðárkróks hafi Stéttarfélag bankamanna ætlað að láta á það reyna hvort þær konur sem ekki fluttu með stofnununum, ættu rétt á því að fara á lífeyri strax þrátt fyrir að vera ekki mikið eldri en fimmtugt. Réttindanefnd BSRB sendi bréf til Lífeyrissjóðs starfsmanna ríkisins (LSR) þar sem óskað var eftir því að LSR kannaði rétt félagsmannsins til að fara á lífeyri og hvort að einhver fordæmi væru fyrir því að starfsmenn færu strax á lífeyri  við það að staða þeirra væri lögð niður. Bréf  barst frá LSR þann 13. nóvember 2002. Þar segir að sjóðfélagi öðlist ekki betri rétt til töku lífeyris við það að starf hans sé lagt niður en hins vegar kynni hann að öðlast rétt til áframhaldandi aðildar að sjóðnum skv. lögum. Benti LSR á 95 ára regluna en félagsmaðurinn myndi ná henni þann 1. júní 2008, greiddi hann óslitið í sjóðinn, en réttt til töku lífeyris frá LSR öðlaðist hann ekki fyrr en um 60 ára aldur. Að mati réttindanefndar væru mörg dæmi um svipaðar aðstæður og félagsmanns PFÍ og þekkti réttindanefnd ekki annað en að staða þeirra væri eins og kæmi fram í svarbréfi LSR við fyrirspurn nefndarinnar.

7. Túlkun á kjarasamningsákvæði 5.7.7.2 í kjarasamningi STAMOS

Starfsmannafélag Mosfellsbæjar óskaði eftir því með bréfi, dags. 20. nóvember 2002 að réttindanefnd BSRB svaraði því hvaða rétt starfsmaður hefði til ferðakostnaðar þegar hann kæmi á eigin bíl í vinnuna kl. 06:30 og jafnframt hver væri réttur starfsmanns til ferðakostnaðar sem byggi utan 1,5 km loftlínu frá vinnustað en hefði búið innan hennar við ráðningu Varðandi fyrri spurninguna þá var það álit réttindanefndar að vinnuveitandi ætti að sjá starfsmanni fyrir ferð þyrfti hann að mæta til vinnu á þeim tíma sem almenningsvagnar ganga ekki. Sjái vinnuveitandi starfsmanni ekki fyrir ferð ætti starfsmaður rétt á greiðslu ferðakostnaðar. Hvað seinni spurninguna varðaði gat réttindanefnd ekki séð að á þessu væri tekið með skýrum hætti í kjarasamningi félagsins. Svo virðist sem ákvæði 5.7.7.2. næði ekki til þessa tilviks. Samkvæmt ákvæði 5.7.7 væru forsendur fyrir þessum greiðslum þær að almenningsvagnar væru ekki starfandi. Til þess að réttindanefnd gæti gefið álit sitt á þessu taldi nefndin að það þyrftu að liggja fyrir frekari gögn um hvað samningsaðilar hefðu samið um þegar tilvik sem þessi kæmu upp.

 Önnur mál

Réttindanefnd hefur haft ýmislegt á sinni könnu ásamt því að sinna formlegum erindum frá aðildarfélögum BSRB og vera bakhópur fulltrúa BSRB í hinum ýmsu nefndum sem BSRB á aðild að. 

1. Endurskoðun á lögum um kjarasamninga opinberra starfsmanna
Í samstarfi við BHM og KÍ hefur BSRB verið að skoða hvaða leið best sé að fara varðandi endurskoðun á lögum um kjarasamninga opinberra starfsmanna og var í tengslum við þetta haldið málþing sl. vor. Staðan í þessu máli er sú að fjármálaráðherra hefur óskað eftir því að skipuð verði nefnd með framangreindum samtökum um endurskoðun á lögunum.

2. Breyting á reglum um auglýsingu á lausum störfum
Reglur nr. 464/1996 um auglýsingu lausra starfa tóku breytingum 1. október sl. Í breytingunum felst að nægjanlegt verður að auglýsa starf á Starfatorg.is, sem er sérstakur vefur í umsjá fjármálaráðuneytisins um laus störf hjá ríkisstofnunum. Með breytingunum telst laust starf nægjanlega auglýst ef auglýsing birtist á netinu á sérstöku vefsvæði hjá ríkinu og til hennar er jafnframt vísað að minnsta kosti einu sinni í yfirliti um laus störf hjá ríkinu t.d. hjá MBL.  Samráð var haft við heildarsamtök opinberra starfsmanna um þessar breytingar og var það réttindanefnd BSRB sem hafði verkefnið á hendi fyrir BSRB.

3. Persónuvernd starfsmanna

Réttindanefnd BSRB hefur verið að skoða ýmislegt sem tengist persónuvernd starfsmanna á vinnustöðum. Sérstaklega hefur nefndin verið að skoða heimildir vinnuveitanda til að hafa uppi eftirlit með tölvupósts- og netnotkun starfsmanna. Þar sem þetta snertir allan vinnumarkaðinn óskaði BSRB eftir því að hafa samráð við BHM, KÍ og ASÍ um þessi mál og hafa tveir fulltrúar frá réttindanefnd fundað með þeim. Þá var farið yfir réttarstöðu starfsmanna með fulltrúum frá Persónuvernd.

